[image: image1.png]


                                                                                              
Erindisbréf fyrir

Jón Gunnar Ottósson

forstjóra Náttúrufræðistofnun Íslands

UMHVERFISRÁÐUNEYTIÐ

Náttúrfræðistofnun Íslands starfar undir yfirstjórn umhverfisráðuneytis samkvæmt lögum um Náttúrufræðistofnun Íslands og náttúrustofur, nr. 60/1992. Forstjóri Náttúrufræðistofnunar Íslands er skipaður af umhverfisráðherra til fimm ára í senn og ber ábyrgð gagnvart ráðherra í samræmi við lög og skipurit stofnunarinnar. Forstjóri fer með stjórn stofnunarinnar, ber ábyrgð á fjárhagslegum rekstri hennar og framfylgir þeim lögum og stjórnvaldsfyrirmælum sem um stofnunina gilda sem og einstökum fyrirmælum ráðherra um starfsemi hennar. 

Undir stofnunina heyra tvö setur; annað staðsett í Reykjavík og hitt á Akureyri.

Forstjóri Náttúrufræðistofnunar Íslands ber ábyrgð á gerð langtímaáætlunar fyrir stofnunina og að hún sé í samræmi við markmið ráðuneytisins og ráðherra hverju sinni. Forstjóri skal gera starfs- og rekstraráætlun fyrir hvert ár þar sem gerð er grein fyrir hvernig helstu starfsmarkmiðum og áherslumálum yfirstandandi árs verði náð. Langtímaáætlun, starfs- og rekstraráætlun skal leggja fyrir ráðuneytið til samþykktar.

Forstjóri Náttúrufræðistofnunar Íslands skal stýra starfsemi stofnunarinnar í samræmi við lög og reglur ríkisstjórnar í jafnréttismálum og gæta þess að konur og karlar hafi jafnan rétt til starfa hjá stofnuninni og til launa fyrir sömu störf. Forstjóri skal jafnframt stuðla að því að störf innan stofnunarinnar henti jafnt konum sem körlum og vinna að jafnri stöðu kynjanna í hvívetna. 

Verkefni Náttúrufræðistofnun Íslands samkvæmt ákvæðum laga um Náttúrufræðistofnun Íslands og náttúrustofur, nr. 60/1992 eru m.a.:

· Að stunda vísindalegar rannsóknir á náttúru Íslands.


· Að varðveita náttúrugripi, ritsmíðar og önnur gögn á vísindalegum heimildasöfnum og byggja upp aðgengilegt gagnasafn með sem fyllstum heimildum um íslenska náttúru. 


· Að skrá kerfisbundið einstaka þætti íslenskra náttúru og sjá um gerð og útgáfu korta, m.a. um jarðfræði og útbreiðslu tegunda.
 

· Að styðja við uppbyggingu sýningarsafna um náttúrufræði með upplýsingum og ráðgjöf og miðla þekkingu um íslenska náttúru til skóla, fjölmiðla og almennings.


· Að leiðbeina um hóflega nýtingu náttúrulegra auðlinda og aðstoða með rannsóknum við mat á verndargildi vistkerfa og náttúruminja og áhrifum mannvirkjagerða og annarrar landnotkunar á náttúruna.


· Að vinna að rannsóknum á villtum stofnum spendýra og fugla.


· Að sjá um fuglamerkingar og hefur Náttúrufræðistofnun ein heimild til að láta merkja villta fugla á Íslandi.


· Að greina frá niðurstöðum rannsókna í fræðslu- og vísindaritum og lýsa meginþáttum í starfsemi stofnunarinnar í árlegri skýrslu.


· Að skrá berg- og jarðgrunna landsins með kerfisbundnum hætti og vinna að flokkun námasvæða eftir efni, magni, aðgengi, gæðum og verndargildi.  Við mat á verndargildi skal Náttúrufræðistofnun hafa samráð við Umhverfisstofnun.




Einnig er fjallað um verkefni Náttúrufræðistofnunar Íslands í lögum vernd, friðun og veiðar á villtum fuglum og villtum spendýrum, nr. 64/1994, lögum um vernd Breiðafjarðar, nr. 54/1994, lögum um varnir gegn snjóflóðum og skriðuföllum, nr. 49/1997, lögum um rannsóknir og nýtingu á auðlindum í jörðu, nr. 57/1998, búnaðarlögum, nr. 70/1998, lögum um náttúruvernd, nr. 44/1999 og lögum um flutning menningarverðmæta úr landi og um skil menningarverðmæta til annarra landa, nr. 105/2001.

Erindisbréf þetta sem sett er samkvæmt 38. gr. laga um réttindi og skyldur starfsmanna ríkisins, nr. 70/1996 og gildir þar til umhverfisráðherra ákveður annað.  Forstjóri Náttúrufræðistofnunar Íslands getur óskað eftir endurskoðun erindisbréfs þessa. 

